
 

ᐅᑯᓄᖓ:   ᐃᓚᒋᔭᐅᔪᑦ ᓄᓇᕗᒻᒥ ᒪᓕᒐᓕᕆᔨᒃᑯᑦ ᑲᑐᔾᔨᖃᑎᒌᖏᖕᓄᑦ 

 

ᐅᕙᙵᑦ:  ᔫᓕ ᕕᐊᑦᕗᑦ 

ᒪᓕᒐᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᓄᓇᕗᒻᒥ ᑭᒡᒐᖅᑐᐃᔪᖅ ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ ᑲᑎᒪᔨᖏᑦ ᓄᓇᕗᒻᒥ 

 

ᐱᔾᔪᑎᓕᒃ:   ᐅᓂᒃᑳᓕᐊᖅ 2022-2023 ᐊᕐᕌᒍᑕᒫᑦ ᑲᑎᒪᕕᔾᔪᐊᕐᓂᖏᖕᓄᑦ 

 

ᐅᓪᓗᖅ:      ᔫᓂ 1, 2023 

 

 

ᑲᑎᒪᔨᐅᔪᓄᑦ ᐃᓚᒋᔭᐅᓂᖅ ᐊᒻᒪᓗ ᖃᓄᐃᓕᐅᕈᑕᐅᓯᒪᔪᑦ 

 

ᐊᓯᔾᔨᖅᓯᒪᔪᖃᓕᕐᒪᑦ ᓄᓇᕗᒻᒥ ᒪᓕᒐᓕᕆᓂᕐᒧᑦ ᐱᔨᑦᑎᕋᖅᑏᑦ ᑲᑎᒪᔨᖏᖕᓂᑦ ᐊᕐᕌᒎᓚᐅᖅᑐᒥ ᐊᓯᔾᔨᓚᐅᖅᑐᑎᑦ. ᑎᐊᕋ 

ᑑᑐ−ᕚᑐᕆᖕᕼᐋᒻ ᑎᒃᑯᐊᖅᑕᐅᓚᐅᕐᒪᑦ ᑭᕙᓪᓕᕐᒥ ᑭᒡᒐᖅᑐᐃᓂᐊᖅᑐᓂ, ᐋᓕᓴᓐ ᑯᕉ ᑎᒃᑯᐊᖅᑕᐅᓚᐅᖅᑐᓂ 

ᑭᒡᒐᖅᑐᐃᓂᐊᓕᖅᑐᖅ ᕿᑭᖅᑖᓗᖕᒥ, ᔮᓇᑕᓐ ᐃᐅᔅᕗᑦ ᑎᒃᑯᐊᖅᑕᐅᓚᐅᖅᑐᖅ ᓄᓇᕗᑦ ᒐᕙᒪᖏᖕᓂ ᑭᒡᒐᖅᑐᐃᔨᐅᓂᐊᖅᑐᓂ, 

ᐊᒻᒪᓗ ᑎᒻ ᔪᕐ ᑎᒃᑯᐊᖅᑕᐅᓚᐅᖅᑐᓂ ᐃᓄᑐᐃᓐᓇᕐᓂᒃ ᑭᒡᒐᖅᑐᐃᓂᐊᖅᑐᓂ. ᐅᓪᓗᒥᐅᔪᖅ ᐊᑕᐅᓯᕐᒥᒃ 

ᐃᓐᓄᒃᑕᐅᓯᒪᔪᖃᙱᓚᖅ ᐃᓄᑐᐃᓐᓇᕐᓂᒃ ᑭᒡᒐᖅᑐᐃᔨᒥᒃ, ᐊᒻᒪᓗ ᑕᒪᐃᓐᓂ ᐊᓯᖏᑦ ᑲᑎᒪᔨᐅᔪᑦ ᓱᓕ ᐊᓯᔾᔨᖅᓯᒪᙱᑦᑐᑦ. 

 

ᐃᖅᑲᓇᐃᔭᖅᑐᓕᕆᓂᕐᒧᑦ ᑐᓴᕆᐊᖅᑎᑦᑎᒍᑏᑦ 

 

ᒫᑦᓯ ᑕᒫᓂ ᐊᕐᕌᒍᒥ, ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ ᑲᑎᒪᔨᖏᑦ ᐊᐅᓚᑦᑎᔨᒻᒪᕆᖓ ᓄᖅᑲᓚᐅᕐᒪᑦ. ᑏᓇ ᕼᐊᑦᒪᓐ, ᐊᑯᓂᐅᔪᖅ 

ᐱᓕᕆᐊᖃᖃᑦᑕᖅᓯᒪᓂᑯ ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ ᑲᑎᒪᔨᖏᖕᓂᑦ (ᐊᐅᓚᑦᑎᔨᒻᒪᕆᐅᕙᓚᐅᖅᓯᒪᔪᖅ ᐊᕐᕌᒍᒐᓴᓐᓄᑦ 

ᐅᐊᑦᑎᐊᕈ), ᐊᐅᓚᑦᑎᔨᒻᒪᕆᐅᑲᐃᓐᓇᓕᓚᐅᖅᐳᖅ ᐃᑲᔪᕈᒪᓪᓗᓂ ᐊᒻᒪᓗ ᐊᐅᓚᑦᑎᔨᐅᑲᐃᓐᓇᖅᑎᐅᓕᖅᑐᓂ. ᒪᓕᒐᓕᕆᔨᒃᑯᑦ 

ᐱᔨᑦᑎᕋᖅᑏᑦ ᑲᑎᒪᔨᖏᑦ ᐅᓪᓗᒥᐅᔪᖅ ᓄᑖᕐᒥᒃ ᐊᐅᓚᑦᑎᔨᒻᒪᕆᖕᒥᒃ ᕿᓂᖅᑐᑦ ᐃᖅᑲᓇᐃᔭᖅᑎᑖᕋᓱᐊᖅᑐᑎᑦ 

ᐊᐅᓚᑦᑎᔨᐅᒍᓐᓇᕋᔭᖅᑐᒥᒃ. 

 

ᐋᖅᑭᒋᐊᖅᓯᓯᒪᔪᖃᕆᕗᖅ ᐃᖅᑲᓇᐃᔭᖅᑏᑦ ᖃᓄᐃᑦᑑᓂᖏᑦᑕ ᐋᖅᑭᓱᖅᓯᒪᓂᖏᖕᓂ ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ 

ᑲᑎᒪᔨᖏᖕᓂ, ᐱᖓᓱᑦ ᐊᐅᓚᑦᑎᔩᑦ ᐋᖅᑭᓱᖅᑕᐅᓚᐅᖅᑐᑎᑦ ᐃᖅᑲᓇᐃᔮᑦ: ᐊᐅᓚᑦᑎᔨᒻᒪᕆᒃ, ᑐᑭᒧᐊᑦᑎᑦᑎᔨ 

ᐃᖅᑲᓇᐃᔭᖅᑐᓕᕆᓂᕐᒧᑦ, ᐊᒻᒪᓗ ᐊᖓᔪᖅᑳᖅ ᐱᔨᑦᑎᕋᖅᑕᐅᕙᑦᑐᑦ ᑲᒪᔨ. ᔮᓐᓄᐊᕆ 2023-ᖑᑎᓪᓗᒍ, ᕌᕕᓐ ᐸᕕᐊ 

ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ ᑲᑎᒪᔨᖏᖕᓄᑦ ᐃᖅᑲᓇᐃᔭᖅᑎᑖᕆᔭᐅᓚᐅᖅᑐᖅ ᐊᐅᓚᑦᑎᔨᒻᒪᕆᐅᓕᖅᑐᓂ. ᐊᓯᖏᑦ 

ᐃᖅᑲᓇᐃᔮᒃᓴᑦ ᐅᓪᓗᒥᐅᔪᖅ ᐃᓐᓄᒃᑕᐅᓯᒪᙱᑦᑐᑦ. 

 

ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ ᑲᑎᒪᔨᖏᑦ ᐃᖅᑲᓇᐃᔭᖅᑎᓂᑦ ᐊᕐᕌᒍᔪᒥ ᐊᓯᔾᔨᖅᑕᖅᑐᖁᑎᖃᓚᐅᖅᑐᑦ. ᐊᔭᐅᕆᓯᒪᔪᑦ 

ᐃᓐᓄᒃᑕᐅᑎᑕᐅᒐᓱᐊᖅᑐᑎᑦ ᐃᓐᓄᒃᑕᐅᓯᒪᙱᑦᑐᑦ ᐃᖅᑲᓇᐃᔮᒃᓴᑦ, ᐊᒻᒪᓗ ᑕᒪᐃᓐᓂ ᐱᖓᓱᑦ ᐊᕕᑦᑐᖅᓯᒪᔪᓂ ᐊᓪᓚᒡᕕᐅᔪᑦ 

ᓄᑖᕐᓂᒃ ᐃᖅᑲᓇᐃᔭᖅᑎᓂᒃ ᒪᓕᒐᓕᕆᔨᓂᒃ ᐃᖅᑲᓇᐃᔭᖅᑎᑖᖅᓯᒪᔪᑦ. ᐊᒥᓱᓂᒃ ᓄᑖᕐᓂᒃ ᐃᓚᐅᖃᑕᐅᓕᖅᑐᖃᓚᐅᕆᕗᖅ 

ᓇᒻᒥᓂᖁᑎᖃᐅᖅᑐᓂᑦ. ᐃᖅᑲᓇᐃᔭᖅᑎᑖᕋᓱᐊᖏᓐᓇᖅᑐᒍᑦ ᐊᒻᒪᓗ ᓇᒻᒥᓂᖁᑎᓖᑦ ᐊᒥᓱᕈᕆᐊᖅᑎᓐᓇᓱᖃᑦᑕᖅᑐᒋᑦ 

ᐃᓚᒋᔭᐅᓕᕐᓂᐊᕐᒪᑕ. 

 

 

 

 

 

 

 

 

 



 

ᑮᓇᐅᔾᔭᒃᓵᕆᔭᐅᓂᐊᖅᑐᑦ ᐊᒻᒪᓗ ᐃᑲᔫᓯᐊᖅᑖᕆᔭᐅᖃᑦᑕᕐᓂᐊᖅᑐᑦ ᕿᒥᕐᕈᓇᒃᑕᐅᓂᖏᑦ 

 

ᑮᓇᐅᔾᔭᒃᓵᕆᔭᐅᖃᑦᑕᕐᓂᐊᖅᑐᑦ ᐊᒻᒪᓗ ᐃᑲᔫᓯᐊᖅᑖᖃᑦᑕᕐᓂᐊᕐᓂᖏᑦ ᐅᓪᓗᒥᐅᔪᖅ ᕿᒥᕐᕈᓇᒃᑕᐅᕗᑦ ᓇᓗᓇᐃᖅᑕᐅᖁᓪᓗᒋᑦ 

ᖃᐅᔨᓵᖑᑦᑎᐊᖁᓪᓗᒋᓪᓗ ᑮᓇᐅᔾᔭᒃᓵᕆᖃᑦᑕᕐᓂᐊᖅᑕᖏᑦ ᐊᒻᒪᓗ ᐃᑲᔫᓯᐊᖅᑖᕆᔭᐅᖃᑦᑕᕐᓂᐊᖅᑐᑦ ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ 

ᑲᑎᒪᔨᖏᑕ ᐊᓪᓚᒡᕕᐊᓂ. ᐃᖅᑲᓇᐃᔮᑦ ᓇᓗᓇᐃᔭᖅᓯᒪᓂᖏᑦ ᐋᖅᑭᓱᖅᑕᐅᕙᓪᓕᐊᕗᑦ, ᐊᒻᒪᓗ ᑕᒪᐃᓐᓂ ᐃᖅᑲᓇᐃᔮᒃᓴᑦ 

ᖃᐅᔨᔭᐅᓂᐊᖅᑐᑦ ᐊᒻᒪᓗ ᖃᐅᔨᓴᖅᑕᐅᑦᑎᐊᕐᓗᑎᑦ ᑖᒃᑯᓄᖓ ᐅᑭᐅᖅᑕᖅᑐᒦᓐᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᑎᐅᔪᑦ ᐊᓯᖏᑦ 

ᒐᕙᒪᐅᔪᓂᑦ ᐊᔾᔨᒌᙱᓐᓂᖏᑦ ᖃᐅᔨᓴᖅᑕᐅᓗᑎᑦ. ᐱᓇᓱᐊᒐᖓ ᑕᒪᔅᓱᒪᑉ ᓇᓗᓇᐃᖅᓯᓇᓱᐊᖅᑐᒍᑦ ᐊᒻᒪᓗ ᓇᓕᒧᒌᑦᑐᒥᒃ, 

ᐅᓪᓗᒥᓕᓴᕐᓂᒃ, ᐊᒻᒪᓗ ᐊᑭᓕᖅᓱᖅᑕᐅᑦᑎᐊᓇᖅᑐᓂᑦ ᑮᓇᐅᔾᔭᒃᓴᓂᖃᖃᑦᑕᕐᓂᐊᕐᒪᑕ ᑕᒪᐃᓐᓂ ᑲᑐᔾᔨᖃᑎᒌᖑᔪᒥ. 

 

ᐃᓅᖃᑎᒋᔭᐅᔪᓂᑦ ᐃᖅᑲᖅᑐᐃᕕᒻᒨᕈᓐᓇᑎᑦᑎᓂᕐᒧᑦ ᒪᓕᒐᓕᕆᔩᑦ 

 

ᐅᓪᓗᒥᐅᔪᖅ ᒪᕐᕉᓐᓂᒃ ᐃᓅᖃᑎᒋᔭᐅᔪᓂᑦ ᐃᖅᑲᖅᑐᐃᕕᒻᒨᖅᑎᑦᑎᒍᓐᓇᓂᕐᒧᑦ ᒪᓕᒐᓕᕆᔨᖃᖅᑐᑦ ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ 

ᑲᑎᒪᔨᖏᑕ ᐊᓪᓚᒡᕕᐊᓂ. ᑕᒪᒃᑯᐊ ᐱᓕᕆᔨᐅᔫᒃ ᐃᓅᖃᑎᒋᔭᐅᔪᓂᑦ ᐃᖅᑲᖅᑐᐃᕕᒻᒨᖅᑎᑦᑎᒍᓐᓇᓂᕐᒧᑦ ᓯᕗᓕᖅᑎᐅᕘᒃ, 

ᐊᓪᓚᕝᕕᖃᖅᑐᑎᒃ ᐃᖃᓗᓐᓂ, ᐊᒻᒪᓗᑦᑕᐅᖅ ᐃᖅᑲᓇᐃᔭᖅᑎ ᒪᓕᒐᓕᕆᔨ ᐃᖃᓗᒃᑑᑦᓯᐊᕐᒦᑦᑐᓂ. ᑭᖑᓪᓕᖅᐹᖅ ᑕᐃᓐᓇ 

ᐱᔭᕇᕋᑖᓚᐅᖅᑐᖅ ᓄᓇᕗᒻᒥ ᒪᓕᒐᓕᕆᔨᐅᓂᕐᒧᑦ ᐃᓕᓐᓂᐊᒐᒃᓴᒥᒃ. 

 

ᐃᓚᒌᑦ ᐱᖁᔭᖓᓂᒃ ᒪᓕᒐᓕᕆᔩᑦ ᑐᓴᕆᐊᖅᑎᑦᑎᓂᖅ 

 

ᐅᓪᓗᒥᐅᔪᖅ ᒪᕐᕉᕘᒃ ᐃᓚᒌᑦ ᐱᖁᔭᖓᓂᒃ ᒪᓕᕆᔨᐅᔫᒃ ᐃᖃᓗᓐᓃᑦᑐᑎᒃ. ᐃᓚᒌᑦ ᐱᖁᔭᖓᓂ ᒪᓕᒐᓕᕆᔨᐅᔪᑦ ᓯᕗᓕᖅᑎᖓᑦ ᐅᓪᓗᒥᐅᔪᖅ 

ᐃᓐᓄᒃᑕᐅᓯᒪᙱᑦᑐᖅ. 

 

ᐱᕋᔭᑉᐸᑦᑐᑦ ᐱᖁᔭᖓᓂᒃ ᒪᓕᒐᓕᕆᔩᑦ ᑐᓴᕆᐊᖅᑎᑦᑎᓂᖅ 

 

ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ ᑲᑎᒪᔨᖏᑦ ᐊᒥᓱᓂᑦ ᓴᐳᓐᓂᐊᖅᑎᑖᖅᓯᒪᔪᖃᓕᖅᑐᖅ ᐊᕐᕌᓂᐅᓚᐅᖅᑐᖅ, ᒪᕐᕉᓪᓗᑎᒃ 

ᐱᔭᕇᕋᑖᓚᐅᖅᑑᒃ ᓄᓇᕗᒻᒥ ᒪᓕᒐᓕᕆᔨᐅᓂᕐᒧᑦ ᐃᓕᓐᓂᐊᒐᒃᓴᒥ. ᐱᕋᔭᒃᐸᑦᑐᑦ ᐱᖁᔭᖓᓂᒃ ᒪᓕᒐᓕᕆᔩᑦ ᓯᕗᓕᖅᑎᖓ 

ᑲᖏᖅᖠᓂᕐᒦᑦᑐᖅ. ᐃᖅᑲᓇᐃᔭᖅᑎᑖᕋᓱᐊᖅᑐᒍᑦ ᐃᖅᑲᓇᐃᔮᒃᓴᐅᔪᓄᑦ ᐃᓐᓄᒃᑕᐅᓯᒪᙱᑦᑐᓄᑦ. 

 

ᐊᓪᓚᒡᕕᒃ ᖃᓄᐃᓕᖓᓕᕐᓂᖓ ᐊᒻᒪᓗ ᑐᓴᕆᐊᕈᑎᖏᑦ 

 

ᒫᑦᓯ 2022-ᖑᑎᓪᓗᒍ, ᒪᓕᒐᓕᕆᔨᒃᑯᑦ ᐱᔨᑦᑎᕋᖅᑏᑦ ᑲᑎᒪᔨᖏᑦᑕ ᐊᖓᔪᖅᑳᖃᕐᕕᖓ ᐊᓪᓚᕝᕕᒃ ᐅᖅᓱᖅᑑᕐᒥ 

ᐊᓯᐅᔨᔭᐅᓚᐅᖅᑐᖅ ᐃᑭᖅᑐᒥᓂᐅᓂᖓᓄᑦ. ᐃᖅᑲᓇᐃᔭᖅᑏᑦ ᓄᑖᕐᒥᒃ ᐊᓪᓚᕝᕕᒻᒥᓕᕐᒥᔪᑦ. 

 

ᑳᑎ ᒫᑕ ᐸᓪᓗᖅ ᑐᑭᒧᐊᑦᑎᑦᑎᔨᐅᓕᖅᑐᖅ ᐊᓪᓚᕝᕕᑦᑎᓐᓂ, ᐊᒻᒪᓗ ᐅᐊᑦᑎᖃᑦᑕᓂᐊᖅᑐᖅ ᐊᓪᓚᕝᕖᑦ ᐊᓪᓚᑦᑎᖏᖕᓂᑦ ᐊᑐᓂ 

ᐱᖓᓱᓂᑦ ᐊᕕᑦᑐᖅᓯᒪᔪᓂ ᐊᓪᓚᕝᕕᐅᔪᓂᑦ. 

 


